
1. Hausnarketarako esparrua 

Zenbait erakundek ibilbidea dugu berdintasun arloan. Jarduera-lerro horren baitan, aspalditik, 
kontziliazio-politikak genituen. Aurreikusi gabeko krisiak, egungoaren moduan, gure erakundeetako 
pertsonen kudeaketan erronkak jarri dizkigu mahai gainean, erantzun bizkorreko aldaketen eta 
beharren aurrean. Zaintzan, kontziliazioan eta erantzunkidetasunean nola izan ditugu kontuan 
berdintasun-irizpideak? Zer jarduera-marjina izan dugu neurri horiek aplikatzeko? Zenbateraino 
jabetu gara egiten ziren jarduerek zer nolako genero-inpaktua izan zezaketen?  Horrekin guztiarekin 
zer ikas dezakegu?  

Konturatu gara izan dugun krisi-egoera honekin egoera zaurgarriak areagotu egin direla. Beste 
hainbat arrazoiren artean, hauek izan dezakete eragina: alfabetizazio digital txikiagoa eta sektore 
jakin batzuetan emakumeen baliabide tekniko gabezia. Era berean, pertsonei arreta eskaintzeko 
postuetan emakumeen presentzia (gizarte-egoera zailean dauden taldeekin esku-hartzea, 
publikoari, komertzioari arreta…); bertan, lan-baldintzek oso aldaketa handia jasan dute. Baita 
larrialdi-egoeretan erabakiak hartzeko garaian presentzia txikiagoa ere. Egoera hori nola lan 
dezakegu epe laburrean edo ertainean, betiere, emakumeengan izan dezaketen inpaktua zainduz? 

Gure proposamenarekin eta erakundeen arteko elkarrizketarekin, erakundeek une horietan 
egindako lan guztia aitortu nahi dugu, eta era berean, gure ekarpentxoa egin nahi dugu berdintasun 
arloan pertsonen kudeaketa eta garapena hobetzeko.   

Izango  dugu  elkarrizketan,  gai  hauei  buruzko  gogoeta  egin  nahi  dugu:  gure  inguruko enpresetako 
genero arloko desberdintasunak, berdintasuna bultzatzeko eta enpleguarekin eta okupazioarekin 
lotuta emakumeen egoera hobetzeko enpresetan aurre egin beharko diegun erronkak, eta zaintza 
erronkak. 

 

2.  Elkarrisketaren helburuak 

• Martxoaren 8ko kanpainaren leloa "Nork zaintzen du? Jar dezagun agerian. Egin dezagun 
dagokiguna" da eta zaintza-lanak ikusarazteko, baloratzeko eta gizarte osoaren artean 
banatzeko beharra azpimarratzen du. 

• Gure erakunde eta/edo enpresetan dagoeneko zer egiten ari garen eta berdintasuna 
sustatzeko eta desberdintasunak gutxitzeko etorkizun laburrean zer erronkari aurre egin 
beharko diogun partekatzea. 

• Kontziliazio eta erantzunkidetasun-politiketan erakundeetatik langileen bizitza pertsonalari 
eta familia-bizitzari emandako erantzunari buruz gogoeta egitea, betiere, berdintasun-
ikuspegia ardatz hartuta. 

• Epe laburrean eta ertainean kontziliazioaren eta erantzunkidetasunaren arloan izan 
daitezkeen ziurgabetasunak eta behar berriak identifikatzea. 

3. Hizlariak 

Nuria Pousa, Bizitzen Fundazioa. Psikologoa eta Berdintasun arloko arduraduna 

María Marín, Ausolan Fundazioa. Presidentea 

Karmele Acedo, SSI Taldea. CEO 

Raquel López, Olympia Berri. Fundatzailea/SSI Taldea. Berdintasun arduraduna 

 

Saioaren garapenari buruzko txostena (2021/03/2021) 

1.  ZER ARI GARA EGITEN DAGOENEKO gure erakundeetan? Nondik 
gatoz?  

 

 

Gure hiru gonbidatuek errealitate bana azalduko dizkigute beren kontakizunetan. Une 
desberdinetan hasiak izanik ere, bada hirurek partekatzen duten elkargune bat. Dagokion tokian 
ipintzen dute emakumea: lan-munduan, gizartean, erabakiak hartzeko eremuan eta jakintza 
sortzeko eta eskuratzeko alorrean. 

Grupo Servicios Sociales Integrados S Coop (SSI) elkarteko Karmele Acedo erakundearen sorreraz 
mintzatu zaigu. Azaldu digunez, orain 36-38 urte maila korporatiboan existitzen ez zen sektore bat 
eraiki dute. Hain zuzen ere, Bilboko Udalak eta Bizkaiko Foru Aldundiak eginiko erronka batetik 
abiatuta, erregularizatuta ez zegoen lan-jarduera bat antolatzen dute: 200 emakumeko talde batek 
eskaintzen zituen zerbitzuak (besteak beste, adinekoak zaintzea eta herritarrei laguntzeko 
zerbitzua). Erronka horretatik abiaturik, 35 emakumeko talde batek kooperatiba bat osatzen dute. 

Eta garrantzitsua da hori; izan ere, emakume-talde horrek harturiko erabakiekin sortu da erakunde 
hori, egitura horretako erabaki-organoen bidez. Une horretatik aurrera, enpresaburu eta beren 
proiektuaren jabe bilakatuko dira. 

Hasierako une hartan, jarduera hori ez zegoen sistematizatuta, denetarik egiten zen, modu eta alor 
desberdinetan. Baina, une horretatik aurrera, ezagutzaren aldeko apustua egingo dute, gainditze 
pertsonal eta profesionalaren aldekoa, baita ahalduntzearen aldekoa ere. Ahalegin horri esker, 
etxeko laguntzen Bizkaiko sektorea garatzen lagunduko dute. Hain justu ere, etxeko laguntzen 
Bizkaiko hitzarmena da Espainiako handiena, soldatei, lan egindako orduei eta beste hainbat 
alderdiri dagokienez. 

Bestalde, Bizitzen Fundazioko Nuria Pousak kontatu digunez, 2000. urtean sortu ziren Zabaltzen 
elkartearen eta Sartu taldearen eskutik, bi helburu garbirekin. 

Alde batetik, batez ere egoera ahulean dauden emakumeei zuzendutako ibilbide soziolaboralak 
sustatzea, zaintzaren inguruko zerbitzuak emateko, sektore horretako gaikuntza eta lanpostuak 
gaituz. 

Eta, bestetik, helduen ongizatea sustatzea, ez adineko pertsonena bakarrik, baizik eta haien 
ingurukoena eta zaintzen dituzten familiena ere bai. 

Ordutik izandako ibilbideak bilakaera bat ekarri du, eta, bide horretan, aldaketa sozial eta kultural 
bat gertatu zen 2015ean erakundearen barruan. Ohiko erakunde hierarkiko eta bertikal izatetik, 
erakunde horizontal izatera igaro ziren, partaidetza-maila handiagokoa eta gardenagoa. 
Emakumezko langileei erabaki-organoetan parte hartzeko aukera eman zitzaien, eta erakundeko 
emakumeak ahaldundu ziren; hala, genero-ikuspegia eta ikuspegi feminista kontuan harturik lan 
egiten dute, eta erakundeko emakumeek badute ahotsik. 

Halaber, Ausolan Fundazioko María Marínek Gipuzkoan 1969an –orain 50 urte baino lehenago– 
hasitako ibilbide bat partekatu du. Garai hartan, emakumeek lanpostuak utzi egiten zituzten 
ezkontzeko eta familia zaintzeko. Testuinguru hartan, emakume ezkondu talde batek ez zuen onartu 
gizarteak emaniko rol hori, eta lan egiten jarraitu nahi izan zuten. Eta halaxe sortu zuten AUZOLAN –
AUZOLAGUN– taldearen matrize-kooperatiba, zeinak garbiketa- eta sukaldaritza-zerbitzuetan 
jarduten baitzuen. Hala, lanaldi erdiz aritzen ziren, eta familiako erantzukizunekin uztartzen zituzten 
beren egiteko profesionalak. 

1972an, estatu osoko lehendabiziko lan-haurtzaindegia sortu zuten, beren jarduera profesionala 
kontziliatzeko. 

Hamar urteko ibilbidearen ondoren, eta emakume ezkonduak soilik kontratatzearen diskriminazio 
positiboa aplikatu ostean, ikusi zuten gizonezkoek bakarrik bete zitzaketela beren jarduerarekin 
loturiko hainbat lan, hala nola mantentze-lanetako egitekoak, eta gizonezkoak eta emakume 
ezkongabeak kontratatu zituzten lanpostu bakan batzuetarako. 

Gaur egun, emakumezkoak dira langile gehien-gehienak, baita enpresako hierarkian ere: 
presidentea emakumea da, zuzendari nagusia ere bai; Zuzendaritza Kontseiluan % 83 dira 
emakumeak, eta Gidaritza Kontseiluan, berriz, % 80.  

 

 

2. Aurreikuspenen arabera, zer premia berri agertuko zaizkigu 
zainketak, kontziliazioa eta erantzunkidetasuna 
kudeatzerakoan? Aurreikusten da kontuan izan beharreko 
aldaketa esanguratsurik? 

 

Hiru parte-hartzaileak bat datoz alderdi askotan: konpromiso sozialean, elkarrizketa honetara 
garamatzaten erakundeen konpromisoan, politika publikoak foku horietara bideratu behar direla 
azpimarratzean, bai eta erakundeko pertsonei eta familiei ahotsa emateari dagokionez ere. 

Bizitzen Fundazioak orpoz orpo dihardu lanean REAS Euskadirekin (ekonomia alternatibo eta 
solidarioaren sarea) talde feministan, eta proposamenak egiten ditu Eusko Legebiltzarrak onetsiko 
duen Berdintasun Legeari ekarpenak eginez. 

Ildo horretan, zainketak, kontziliazioa eta erantzunkidetasuna (3Cs, cuidados, conciliación, 
corresponsabilidad) egokiro kudeatzeko, beharrezkoa da eraldaketa sozioekonomikoa, eta 
erdigunean ipini behar dira zaintzak eta bizitza, aldaketa sakonak eta urrats ausartagoak eginez 
interes komunaren alde eta ez bestelako interesei begira. 

Era berean, indartu egin behar da ugalketaren alorra kontziliazioa sustatuz, eta erantzukizunak 
gizonekin batera partekatu behar dira enpresen eta erakundeen laguntzarekin. 

Zaintza-sistema publiko eta komunitario indartsu bat eraiki behar da, mendekotasuna eta/edo 
desgaitasuna duten pertsonen eskubideak defendatuz. 

Zainketak, kontziliazioa eta erantzunkidetasuna kudeatzeko egitekoaz ez arduratzeak indarkeria 
estruktural eta sinbolikoa dakar zainketa-lanetan diharduten pertsonen kontra –emakumeak, batik 
bat–. 

Hori dela eta, Bizitzen Fundazioak pertsonekin lan egiten du, emakume eta familia zaintzaileekin, 
eta babes- eta laguntza-programak antolatzen ditu haiei zuzendurik. 

Ausolan Fundazioko María Marínek azaldu digunez, historikoki gertatu izan den moduan, gizarteak 
egitura tradizionalekin jarraitzen du funtzionatzen: emakumearen egitekoa dira zainketa-lanak, eta 
hari dagokio kontziliatzea. 

Horrekin, erantzunkidetasunak garrantzi berezia hartzen du hainbat mailatan: lehenik eta behin, 
arlo horretan hobekuntza- eta sentsibilizazio-politikak aktibatu behar dituzten gizarte-eragileak 
nabarmendu behar dira, baina baita familiaren barruan ere, genero-harreman tradizionalak apurtuz 
eta erantzukizunak partekatuz. 

Politika publikoek sustatu behar dute emakumeak lan-merkatuan sartzea eta bertan jarraitzea. 
Hala, erantzunkidetasuna sustatzeaz gainera, bilatu behar dute kontziliazioa ez egotea emakumeen 
esku bakarrik, gaur egun gertatzen den moduan. 

Ausolan Fundazioaren barruan barneraturik dago kontziliazioa, eta enpresak erraztu egiten du 
malgutasun- eta ordezkapen-neurriak eskainiz, familia-premiei erantzuna eman beharra sortzen 
denean; esate baterako, ordutegiak malgutzen ditu, telelana bultzatzen du (denbora-kostua duten 
joan-etorriak saihestuz), denbora eta estresa kudeatzeko prestakuntza eskaintzen du... Asko dago 
egiteko, baina enpresak ari dira urratsak egiten. 

Bestalde, Raquel Lópezek, SSI taldearen ordezkari gisa, zainketen kontzeptuan ipini du arreta, bi 
ikuspegiri helduz. 

Alde batetik, norbere burua ez ezik enpresako gainerako pertsonak ere zaintzeko filosofia, 
“Zaintzeko zaintzea”. Lelo hori hasieratik sortu zen SSI taldean: horren alde lan egiten dute, eta 
zainketak ipintzen dituzte erdigunean. Hain justu, langile bakoitzak 6 ordu lan egiten du egunean 
gehienez. Zaintzaren filosofia horri balioa eman zaio aurten, martxoaren 8ko kanpainaren 
leloarekin. 

Eta, bestetik, “Nola zaintzen ditugu zaintza-lanak”. Pandemia-garai honetan, mugimendu feministak 
aspalditik aldarrikatzen duena berretsi da: egungo zaintza-ereduak dagoeneko ez du balio, duindu 
egin behar da zainketen lanbidea eta dagokion balioa eman behar zaio. 

Duela gutxi, Eusko Jaurlaritzak abian jarriko duen proiektu pilotu berri bat iragarri du (ZAINLAB), 
zeinean parte hartuko baitu SSI taldeak. Haren helburua izango da zainketa-lanetan beharko diren 
jarduera eta profil profesional berriak identifikatzea. 

Raquel Lópezek erantzunkidetasuna ipintzen du erdigunean, eta ez horrenbeste kontziliazioa. SSI 
taldeak emakume langileei laguntzeko neurriak ezarri ditu, askotan neurri pertsonalak. 

 

 

3. ZER ERRONKA IZANGO DITUZTE ENPRESEK AURREZ AURRE 
etorkizun hurbilean, genero-diskriminazioak eta -
desberdintasunak desagerrarazteko? 

María Marínek kontatu duenez, lan-elkarrizketetan oraindik ere galdetzen zaie emakumeei zer 
familia-egoera duten, baina gizonen kasuan ez da gertatzen halakorik. Lan-eskaintzetan ere 
gertatzen da, batzuetan mezu sexistak ageri izaten baitira. 

Zorionez, lan-araudia ari da egoera hori aldarazten, baina oraindik ere ezberdintasunak ageri dira 
berdintasuna bultzatzeko araudia aplikatzeari dagokionez. 

Ausolan Fundazioan oso garrantzitsua da emakumeen prestakuntza, garapena eta gaikuntza lan-
palanka gisa, baita hautaketa- eta kontratazio-prozesuetan ere, eta emakumeei laguntza ematen 
zaie komunikazio-prozesuen bidez, ibilbide profesionalean gora egiteko aukera izan dezaten eta lan-
egoera hobetu dezaten, soldata-arrakala gainditzeko eta lan-osasuna sustatzeko. 

Funtsezkoa da belaunaldi berriak eremu horietan sentsibilizatzea berdintasun eraginkorra lortuko 
bada. 

Raquel Lópezek dio enpresa baten erronkak gizartearen erronka berak direla, eta enpresa-eremuan 
genero-arrakala desagertzearen alde egiten du, enpresa-kultura zaharkitutzat duen aldetik. 

SSI oso erakunde feminizatua da, emakumeek betetzen dituzte lanpostu guztiak, baita 
erantzukizuneko karguak ere. Eta berdintasun-planak arreta berezia jartzen dio batez ere egiten ari 
zena sistematizatzeari: genero-ikuspegia, arriskuen prebentzioa, sexu-jazarpenari dagokion 
protokoloa... Halaber, kontu berezia hartzen du eskaintzen dituen zerbitzuetan hori guztia islatu 
dadin: erabiltzaileekiko hartu-emanetan genero-ikuspegia duten zerbitzuak eskaintzea (zaintza 
zainduz, harreman-eredua sustatzen duen zaintzak eskainiz), eta ez estereotipo hutsak. Ildo 
horretan, berdintasun-planaren beraren lan-ildo gisa integratzen du. 

Berdintasuna sustatzen da enpresako pertsonak kudeatzean, baina baita gure jardunean eta 
eskaintzen ditugun zerbitzuetan ere. 

Nuria Pousak azpimarratzen duenez, enpresek erantzukizun handia dute erronka horietan. 
Enpresek egiten dituzte berdintasun-diagnostikoak eta -planak. Baina plan horiek benetakoak eta 
eraginkorrak izan behar dute, eta ez dira geratu behar paper hutsean. 

Ildo horretan, interesgarria da Hegoak (Nazioarteko Lankidetza eta Garapenari Buruzko Ikasketa 
Institutua) egiten duen proposamena: erakundeetan aldaketa-prozesuak sustatzea genero-
berdintasunaren alde (enpresen dinamikei eusten dieten balioak eta usteak aztertzea). 

Proposamen zehatz hauek egiten ditu: 

• Genero-talde iraunkorrak sortzea enpresetan, erreferente ikusgarriak ezartzea, 
berdintasunari buruzko prestakuntza langile guztientzat. 

• Lan-ongizatea, pertsonak pertsona gisa zaintzea, pertsonak ipintzea erdigunean. 
• Erakundeetan geure buruari erreparatzea (nork zer egiten duen).  
• Eta afektua ipintzea egiten dugun orotan, afektibitateari arreta berezia jartzea lan-esparruan 

ere. 

Bizitzen Fundazioak bultzaturiko aldaketarekin, formula horizontalagoa aukeratu zuten: 
erantzukizunen banaketa sustatzeaz gainera, lidergo partekatuagoa ezarri zuten, desberdintasunak 
saihesteko. Formula hori tresna bikaina da. 

Enpresetan, oso garrantzitsua da emakumeak ahalduntzea, haien partaidetza sustatzea eta zer 
esateko duten entzutea, baita erabakiak hartzerakoan presente egotea ere. 

 

4. Koronabirusak eragindako krisi sanitario eta ekonomikoak 
larriagotu egin du emakumeen eta gizonen arteko enplegu-
arrakala. Hori kontuan harturik, NOLA BULTZA DAITEKE 
ENPLEGUAREN SORKUNTZA EMAKUMEEN ARTEAN eta, 
batez ere, NOLA SUSTA DAITEKE EGOERA ZAILAGOETAN 
DAUDEN EMAKUMEEN ENPLEGUA? 

 

Karmele Acedok nabarmendu duenez, pandemia-garaiotan zainketa-zerbitzuak oinarrizkotzat jo 
dira, baina ikusgarritasun txikia ematen zaie. Asko hitz egin da beste sektore batzuei buruz, baina 
ezer gutxi entzuten dugu etxeko arreta-zerbitzuetako langileei buruz, garbitzaileei buruz... Nahiz eta 
haiek ere aurrez aurre jarduten duten lanean eta sufrimendu handia izan duten. 

Garrantzitsua da gehien nabarmendutako “esparru” horretatik kanpo dauden pertsonez hitz egitea, 
emakume horiez mintzatzea, eta bistaratu egin behar dira ezkutuko ekonomian zaintza-lanetan 
aritzen diren emakumeak (alderdi hori zenbatetsi ere egin gabe dago, gainera). 

Etxeko arreta-zerbitzuetan aholkularitza eskaintzeko Mensad esperientzian, esate baterako, 
laguntza eskaintzen zaie emakume migratuei profesionaltasun-ziurtagiria ematen duten 
prestakuntza lortzen, egoera horietatik ateratzen laguntzeko. Ildo horretan, badira beste 
esperientzia batzuk ere, hala nola Etxean Prest. Garrantzitsua da ildo horretan berritzea eta 
prozesuak garatzea. 

Nuria Posa ere bat dator Karmele Acedok dioenarekin. Osasun-krisiak garrantzia eman die zainketei 
orain: funtsezko zerbitzua da, oinarrizko eta garrantzitsua. Bizitza eta zaintzak jarri behar dira 
erdigunean, baina, bestalde, oso gutxi balioesten eta aintzatesten da sektore hori. Beraz, zerbaitek 
huts egiten du.  

Babestu, duindu eta indartu egin behar da sektore hori, gainera, enplegua sortzeko aukera baita. 
Baina enplegu horrek kalitatezkoa izan behar du eta merezi duen aintzatespena jaso behar du 
gizartearen aldetik. Eta, zalantzarik gabe, ezkutuko ekonomian diharduten emakumeetan pentsatu 
behar du. 

María Marín ados dago bere kideekin, eta pandemiak sektore hori bistaratu egin duela dio. Haren 
esanean, zailtasunik handienean dauden emakumeek laguntza eta sustapena behar dituzte; 
laguntza eskaini behar zaie, lan-munduan sartu daitezen eta lanpostu duin bat eskuratu dezaten. 
Emakumeen eta gizonen arteko erantzunkidetasunaren alde egiten du, bai eta gizarte inklusiboago 
baten alde ere. 

Horretarako, badira formulak: emakume horiek kontratatzeko araudia eta laguntzak (45 urtetik 
gorako emakumeak, iraupen luzeko langabeak, desgaitasuna duten emakumeak...). 

Ausolanen jatorriari leial eutsirik sortua da Ausolan Fundazioa, eta emakumeen trebakuntzan lan 
egitea da haren helburuetako bat, kalitatezko enplegua lor dezaten.  Horretarako, oso garrantzitsua 
da gizartea eta belaunaldi berriak sentsibilizatzea. 

 

TXATeko gai batzuk 

Zer ekintza zehatz proposatu daitezke esparru pribatuan, hala lanean nola eremu pertsonalean, 
ZAINKETAK emakumeen esku bakarrik egon ez daitezen? 

Karmele Acedok aipatu duenez, SSIk erakundearen ibilbidea bera izan du abiapuntu: lehendabizi 35 
emakume ziren, eta, handik hainbat urtera, 350era iritsi ziren.  

Erakundearen filosofia zera izan da, zainketen sektorea emakumeen esku baldin badago, 
emakumeek berek hartu behar dituztela erabakiak. 

Raquel Lópezen aburuz, eztabaida mamitsua da hori.  

Lan-merkatuak sektore jakin batzuetan sartzeko ateak ixten badizkie ere emakumeei, ezin dira 
erretiratu emakumeak enplegatzen dituen sektore batetik. Baina lortu behar da enplegu horiek 
kalitatezkoak izatea eta sektoreari balio handiagoa ematea. 

Esparru pribatuari dagokionez, garrantzitsua da amatasun- eta aitatasun-baimenak parekatu izana, 
baina gizonezkoak gehiago inplikatu behar dira baimen horiek modu errealean eta solidarioan hartu 
ditzaten, emakumeekin gainjarri gabe. Hala lortuko baita egiazko erantzunkidetasuna. 

María Marínek arreta berezia ipini dio soldata-arrakalari. Emakumeak gizonezkoen soldata 
berberekin sartuko balira gizonezkoen jarduera eta lanpostuetara lan-merkatuan, modu 
naturalagoan normalizatuko litzateke emakumeen lana, bakarrik erregulatuko litzateke. Badago 
oraindik zer egin. 

 

EMAKTIVAren azken bideoaren laburpena:  
“Piedra a piedra” izenburupean, azken urteotan gurekin aritu diren emakumeen esperientzia jaso 
dugu. 

Oraina eraikitzen ari gara etorkizuna izateko. Bideoa ikusteko, jo esteka honetara.  

